
	Mawasta Ni Sukarsa, karo lan Ni Sukasih, mangaba ya kepet danta, raris medal raden Galuh, sarauhe maring jaba, sampun malinggih, ring dampar mapontang emas.
	Payung merak makembaran, kadi sang Drupadi putri, asing tumingal pada gaok, ring warnane Raden Galuh, kadi Ratih macangkrama, gelis prapti, ring taman raris mararian.
	Parekane sami ring jaba, manganti Rahaden Dewi, pangiringe wadon-wadon, pada ngiring ngalap santun, kalangen pada tuminggal, sami becik, tamane kadi ring swargan.
	Raris ngungsi ring pancoran, masiran Rahaden Dewi, sausan ida masiram raris malanglang ulangun, mangalap sarwa kusuma, menuh gambir, nagasarine mamintang.
	Raris kaungsi punika, katepuk anake pekik, "Wong apa to kaka Bayan, rupane kaliwat bagus, tui mangerutang cita, mangetus ati, kema kaka nanatasang".
	Ni Bayan raris natasang, manakonin sang apekik, "Cai te wang apa reko, sang tinanyan gelis masaur, tan wenten titiang uninga, titiang lali, ring desan titiange suba."
	Raden Galuh ida nyagjag, manampekin sang apekik, kayun idane macelos, medalem maimbuh lulut, raris ida ang andika, "Cai cenik, dija cai maumah.
	Desan cai desa apa, enyen meme bapan cai, kranan cai dini nongos", Rahaden Mantri sumaur, pretameng mangalap cita, "Ratu inggih, sampura titiang wong nista.
	Pradesan titiang punika, titiang naweg matur sisip, Ratu titiang lali pisan, eling titiange ne sampun, nutug i meme madagang, dados paling, titiang murangmurang lampah.
	Tiba titiang maring alas, raris rauh ujan angin, peteng dedet tan paingan, ngalinus ngebahang kayu, lali titiang teken awak, saget mangkin, titiang meling maring taman".

